John James cyf. Bethan Clement

FFRWYTH YR YSBRYD YDY AMYNEDD

Darlleniad o’r Ysgrythur: Exodus 34: 5 – 7 a 2 Pedr 3:8 - 10

Cyflwyniad

Darllenwch y ddau ddarn o’r ysgrythur a sylwch pa mor amyneddgar y mae Duw wastad wedi bod gyda’i bobl.  Mae Beibl Coverdale yn cyfieithu Galatiaid 5:22 drwy ddweud fod ffrwyth yr Ysbryd yn ‘hir ei amynedd’.  Wedi’r cyfan dyna’r gwrthwyneb i fyr ei amynedd!  Mae amynedd yn rhywbeth prin mewn pobl.  Wrth natur, mae rhai yn fwy amyneddgar nag eraill, ond trwy ras, mae hon yn nodwedd y mae Duw yn chwilio amdani ym mhob un o’i blant.

1 Mae Duw yn amyneddgar.

Mae’r ddau ddarlleniad yn cytuno ar hyn.  Pe na bai amynedd gan yr Arglwydd byddai achubiaeth yn amhosibl.  Pe bai e’n ymateb i bechod drwy farnu’n syth, yn lle dangos gofid ac amynedd cyn barnu, byddai ein sefyllfa’n amhosibl.  Edrychwch ar Salm 86:15.  Does byth brys ar Dduw!

Mewn natur, rydyn ni’n gweld sut y mae pethau’n tyfu ar eu cyflymdra eu hunain.  Mae’n cymryd amser i ddeall a gweld pwrpasau Duw.  Rydyn ni’n gweld hyn mewn perthynas â dyfodiad cyntaf Crist, ond y mae yr un mor wir am ei Ailddyfodiad.  Mae Duw yn aros am yr amser iawn.

Dangosodd Crist yr un amynedd gyda’i ddisgyblion.  Ond rydyn ni mor aml yn ddiamynedd gyda phobl.  
Mae angen i ni hefyd fod yn amyneddgar â ni ein hunain wrth ystyried ein datblygiad ysbrydol.  
Mae angen i ni fod yn amyneddgar wrth geisio dod ag eraill at Grist.

2 Mae amynedd yn rhinwedd i’w gynhyrchu ynon ni.

Mae angen amynedd arnon ni mewn gwaith Cristnogol.  Mae e mor aml yn ymddangos yn rhwystredig.  Allwn ni ddim profi ein hamynedd, neu’n diffyg amynedd, nes bydd ein hamynedd yn cael ei roi ar brawf, ac mae hyn yn gallu digwydd mewn llawer o wahanol ffyrdd.  Mae nhw’n dweud na fyddai John Bunyan wedi bod cystal carcharor heb y nodwedd hon, a fyddai e ddim wedi ysgrifennu ‘Taith y Pererin’ chwaith.  Fyddai Richard Wurmbrand ddim wedi ysgrifennu ei ‘Sermons in Solitary Confinement’.  Yn aml, mewn caledi ac anawsterau y bydd y ffrwyth yma’n aeddfedu.  Efallai y bydd angen amynedd ar rywun i ymdopi ag anabledd.  Roedd gan Paul ei ‘ddraenen yn ei ystlys’ (2 Corinthiaid 12:7 – 9).  Mae angen amynedd ar rai i ymdopi â phobl anodd.  Efallai fod rhai pobl yn ein poeni a’n pigo’n hawdd – yn dân ar ein croen.  Dydyn ni ddim bob amser yn amyneddgar tuag at bobl eraill.  Yma, mae Iesu yn esiampl i ni:  Gweler Hebreaid 12:3.  Pa mor aml, yng ngwres y foment mae Cristnogion yn gorfod gweddïo ‘Rho amynedd, Arglwydd’.  Mae angen amynedd ar rai i ymdopi ag amgylchiadau anodd, swydd rwystredig, gormod o bobl yn byw o dan yr un to, cyflog annigonol.  Diolch i Dduw, mae Iesu’n deall, ac wrth i ni gadw’n agos ato fe, mae e’n atgynhyrchu ei amynedd e ynon ni.

Cwestiynau ar gyfer trafodaeth.

1 Pa dystiolaeth sy yna fod Duw yn amyneddgar –

· Gyda’r byd

· Gyda’r eglwys

· Gyda ni fel unigolion?

2 Ym mha ran o’ch bywyd chi ydych chi’n gallu gweld y duedd i fod yn fyr eich amynedd gydag eraill, ac ar yr un pryd yn esgusodi eich diffyg amynedd?  Gofynnwch i Dduw ddangos i chi.

3 Pa sefyllfa sy’n fwya o dreth ar eich amynedd ar hyn o bryd?  Pawb i rannu.

4 Pa gamau ddylen ni eu cymryd yn yr eglwys i annog mwy o amynedd gyda’n gilydd?

